
Siunnersuummut nassuiaatit

Nassuiaatit nalinginnaasut

1. Aallaqqaasiut
Ulloq 23. oktober 2013 Inatsisartut ”UKA13-imit atuutilersumik uranimik aamma aatsitassanik qinngornilinnik piiaasarnermik attueqqusinngilluinnarnerup atorunnaarsinnissaannik Inatsisartut akuersissuteqarnissaannik Inatsisartut aalajangiussinissaannut siunnersuut” (UKA 2013/106) akuersissutigaat. Siunnersuut amerlanerussuteqaqqalaaginnarluni akuersissutigineqarpoq, ilaatigullu Inuit Ataqatigiit siullermeerinninnermut oqaaseqarnerminni apeqqutip innuttaasunut taasissutisisariaqaraluarnera tunngavilersuutigalugu.

[bookmark: _Hlk108174358][bookmark: _Hlk108175898]Ukiut arfineq-pingasut tamatuma kingorna Inatsisartut amerlanerussuteqarnerulaaginnarlutik ”Uunga siunnersuut: Uranimik il. il., misissueqqaarnermut, ujaasinermut piiaanermullu inerteqquteqarneq pillugu Inatsisartut inatsisaat” (UKA 2021/23) akuersissutigaat.

Inatsisissatut siunnersuutip pingajussaaneerneqarneranut Inuussutissarsiornermut Aatsitassanullu Ataatsimiititaliaq ilassutitut isumaliutissiissuteqarpoq. Ilassutitut isumaliutissiissummi inatsisissatut siunnersuummut allannguutissatut siunnersuummik Atassut saqqummiussaqarpoq. Allannguutissatut siunnersuutikkut Inatsisartut inatsisaata qaqugu atuutilernissaata aalajangersarneqarnissaanut Naalakkersuisut piginnaatinneqarput, taamaattorli siusinnerpaamik najoqqutassiiviusumik innuttaasut taasisinneqarnera kingorna sapaatit akunnerisa sisamat qaangiunneranni. Ataatsimiititaliami amerlanerussuteqartut Siumup Atassutillu ilaasortaatitaasa allannguutissatut siunnersuutip taassuma akuersissutigineqarnissaa ilassutitut isumaliutissiissummi inassutigaat. Pingajussaaneerinninnermilu allannguutissatut siunnersuut Inatsisartuni amerlanerussuteqartunit itigartinneqarpoq, inatsisissatullu siunnersuut taamatut isikkoqarluni akuersissutigineqarluni (Uranimik il. il., misissueqqaarnermut, ujaasinermut piiaanermullu inerteqquteqarneq pillugu Inatsisartut inatsisaat nr. 20, 1. december 2021-mersooq).

Taamaattorli tamatuma kingorna Inuit Ataqatigiit Siumullu 2022-mi apriilimi naalakkersuisoqatigiilerput naalakkersuisoqatigiinnissamillu isumaqatigiissummi tamatumunnga tunngaviusumi uran pillugu apeqqut tamannalu pillugu innuttaasunik taasisitsisoqarsinnaanera eqqarsaatigalugu uku oqaatigineqarlutik:

”Uranimut apeqqut ullumikkut atuuttutut sammiveqartinneqassaaq, apeqqullu allanngortinneqassappat aatsaat inuiaqatigiit taasinermikkut tamanna naqissusissavaat. Taasissutigineqassappallu innuttaasut naammattumik illuinnaasiunngitsumillu qaammarsaavigineqarnissat avaqqunneqarsinnaanngilaq.”

Tamanna uranimik il. il., misissueqqaarnermut, ujaasinermut piiaanermullu atatillugu inerteqquteqarnerup allanngortinneqarsinnaaneranut innuttaasut taasisinneqarnerata naleqquttutut pissusissamisoortutullu tunngavissaaneranik Inatsisartuni amerlanerussuteqarluartut maanna akuersaalersimanerattut Naleqqap isigaa.

Tamanna tunngavigalugu inatsisissatut siunnersuut manna saqqummiunneqarpoq.

Piiaasinnaanngilluinnarnerup atuukkunnaarsinneqarnerata aamma uranimik il. il., misissueqqaarnermut, ujaasinermut piiaanermullu inerteqquteqalernerup eqqunneqarnerata akornanni piffissami uran pillugu apeqqutip innuttaasut taasisinneqarnerat tunngavigalugu aalajangiivigineqarnissaanik aalajangiiffigisassatut siunnersuutit arlallit saqqummiunneqartarsimapput: 2016-mi Naleqqamit (UPA 2016/84) Inuit Ataqatigiinniillu (UPA 2016/97), 2018-milu aammaarluni Inuit Ataqatigiinnit (UKA 2018/41).

Peqatigitillugu partiit arlallit ukiuni arlallit ingerlanerini innuttaasut Inatsisartunut qinersinermi qinersinerat aamma urani pillugu apeqqummut isummernerunersoq oqallisigisarsimavaat.

Kingullermik ”Uunga siunnersuut: Uranimik il. il., misissueqqaarnermut, ujaasinermut piiaanermullu inerteqquteqarneq pillugu Inatsisartut inatsisaat”-ip (UKA2021/23) siullermeerneqarnerani Inuit Ataqatigiit oqaatigaat, ”Inatsisartunut qinersineq ingerlanneqaqqammersoq uranimik piiaasinnaanermut isumaqataaneq isumaqataannginnerluunniit pillugit qinersinertut toqqaannartumik oqaatigineqarsinnaanngimmat, kisiannili uran qineqqusaarnermi ima initutigisimasoq, minnerunngitsumik uranisiornermik piiaasinnaanermillu unitsitsinissamik partiit naalakkersuisuutitaqartut qineqqusaarnermi neriorsuutaat pissutigalugit, siunnersuut manna neriorsuutip tamatuma timitalerneqarneratut isigineqartariaqarluni.” (Aappassaaneerinninnermut Inuussutissarsiornermut Aatsitassanullu Ataatsimiititalap isumaliutissiissutaanit issuagaq).

Pissutsit tamakku pissutigalugit imaalluarsinnaavoq immaqa innuttaasut Inatsisartunut politikerinik qinersisartut uranimik qalluisinnaanissamut isumaqataanerat isumaqataannginneralluunniit pissutigiinnarlugu. Naleraq isumaqarpoq tamanna innuttaasut oqartussaaqataanerannut nalinginnaasumillu nunatta ineriartorneranut iluaqutaanngitsoq.

Matumani siunnersuutikkut najoqqutassiiviusumik innuttaasut taasisinneqarnerat aqqutigalugu Inatsisartut uranimik qalluisinnaanermut apeqqut pillugu nunatsinni innuttaasunit isummamik erseqqissumik saqqummiivigineqassapput.

Siunnersuutikkut uranimik il. il., misissueqqaarnermut, ujaasinermut piiaanermullu inerteqquteqarneq pillugu Inatsisartut inatsisaata atuukkunnarsinneqarnissaanik Inatsisartut inatsisissaattut siunnersuummik saqqummiussaqarnissaminnut Naalakkersuisut pisussaaffilerneqassapput. Najoqqutassiiviusumik innuttaasut taasisinneqarnera innuttaasut ”Aap”-imik ”Naagga”-milluunniit akissuteqarnermikkut innuttaasut ersersissavaat inatsisissatut siunnersuutip taassuma akuersissutigineqarnissaa kissaatiginerlugu.

Najoqqutassiiviusumik innuttaasut taasisinneqarnera qinersisartut isummernerat tamatuma kingorna inatsisissatut siunnersuummut Inatsisartut isummernissaannut tunngaviussaaq.

2. Siunnersuummi immikkoortut pingaarnerit
2.1. Inatsisiliornerit atuuttut
[bookmark: _Hlk108073241]Uranimik misissueqqaarneq, uranisiorluni misissuineq aamma piiaaneq akuerisaanngitsut Uranimik il. il., misissueqqaarnermut, ujaasinermut piiaanermullu inerteqquteqarneq pillugu Inatsisartut inatsisaanni nr. 20-mi, 1. december 2021-meersumi § 1, imm. 1-imi aalajangersarneqarpoq.

Uranili saniatigut tunisassiatut eqqarsaatigalugu inerteqquteqarneq atuutinngilaq, qaarsoq piiarneqartoq tamarmiusoq agguaqatigiissillugu uranimik akoqarnera 100 ppm inorlugu annertussuseqarpat. Tamanna Inatsisartut inatsisaanni § 1, imm. 2-p malitsigaa.

Inerteqquteqarneq pinngoqqaatinut qinngornernik ulorianartunik akulinnut allanut uraniunngitsunut aamma atuutissasoq pillugu maleruagassanik aalajangersaasinnaanerminnut Inatsisartut inatsisaanni § 2-mi Naalakkersuisut piginnaatinneqarput, tamatumunnga ilanngullugu naliusunut killissaliussat akuerisaasut pillugit, aamma pinngoqqaatinik qinngornernik ulorianartunik akulinnik pineqartunik misissueqqaarnissamut, misissuinissamut piiaanissamulluunniit akuersissutinik annikillisitsisarnerit utertitseqqusisarnerillugu pillugit, maleruagassanik aalajangersaasinnaallutik.

[bookmark: _Hlk108169455]Inatsisartut inatsisaanni § 3-kkut Naalakkersuisut piginnaatinneqarput inerteqquteqarnermut naapertuuttumik piiaasoqarsinnaanngippat, aatsitassanik misissueqqaarnissamut, misissuinissamut imaluunniit piiaanissamut akuersissutip suugaluartulluunniip annikillisissinnaanissaanut uterteqqusinnaaneranulluunniit.

Inatsisartut inatsisaanni § 4-mi aalajangersarneqarpoq unioqqutitsinermut akiliisitsinertut ilusilimmik pineqaatissiisoqarsinnaasoq, aamma ingerlatseqatigiiffiit il.il. (inatsisitigut inuttut isigineqarsinnaasut) unioqqutitsineri eqqarsaatigalugit. Nalunaarutini Inatsisartut inatsisaat tunngavigalugu aalajangersarneqartuni aalajangersakkanik unioqqutitsinerup akiliisitaanermik pineqaatissiissutaasinnaaneranik Naalakkersuisut aalajangersaasinnaapput.

Inatsisartut inatsisaanni § 5, imm. 2-mi aalajangersarneqarpoq Inatsisartut inatsisaat akuersissutinut Inatsisartut inatsisaata atuutilernerata kingorna tunniunneqartunut atuuttoq. Inatsimmi § 5, imm. 1-ip malitsigaa Inatsisartut inatsisaat ulloq 2. december 2021 atuutilermat.

2.2. Siunnersuut
Uranimik il. il., misissueqqaarnermut, ujaasinermut piiaanermullu inerteqquteqarneq pillugu Inatsisartut inatsisaata nr. 20-p, 1. december 2021-meersup atuukkunnaarsinneqarnissaa pillugu ulloq 4. april 2023 najoqqutassiiviusumik innuttaasut taasisinneqarnissaat siunnersuutip malitsigissavaa.

Uranimik il. il., misissueqqaarnermut, ujaasinermut piiaanermullu inerteqquteqarneq pillugu Inatsisartut inatsisaata atuukkunnarsinneqarnissaanik Inatsisartut inatsissaattut siunnersuut kingusinnerpaamik taasisitsinissaq sapaatit akunnerinik pingasunik sioqqullugu Naalakkersuisunit saqqummiunneqassaaq. Inatsisissatut siunnersuut taanna najoqqutassiiviusumik innuttaasut taasisinneqarneranni qinersisartut isummernissaannut tunngaviussaaq - najoqqutassiiviusumillu innuttaasut taasisinneqarnerat tamatuma kingorna inatsisissatut siunnersuummut Inatsisartut isummernerannut tunngaviussalluni.

Najoqqutassiiviusumik innuttaasut taasisinneqarnerat najoqqutassat taakku Inatsisartunut qinersinermut atuuttut malillugit piareersarneqarlunilu ingerlanneqassaaq. Taamaattumik taasisitsinerup immini ingerlanneqarnera Inatsisartunit qinersisarnernit ilisimaneqartutut Nunami namminermi pissutsinut immikkoortortamit ataqatigiissaarneqarnissaa naatsorsuutigineqarpoq.

Najoqqutassiiviusumik innuttaasut taasisinneqarnera taaseqataasinnaatitaasut tassaassapput kikkulluunniit ullormi taasiviusussami Inatsisartunut qinersinermi qinersisinnaatitaasussat.

[bookmark: _Hlk109033040]Najoqqutassiiviusumik innuttaasut taasisinneqarnerata najoqqutassiat Inatsisartunut qinersinermut atuuttut taakku malillugit piareersarneqarnissaata ingerlanneqarnissaata taamatuttaaq mlitsigissavaa aningaasanut aningaasanut inatsimmi kontumi pingaarnermi 20.05.34-imi Partiit qineqqusaarnissaannut tapiissutit immikkoortinneqarsimasut Inatsisartut inatsisissaannut siunnersuutip matuma akuersissutigineqareerneratigut qinnutigineqarlutillu tunniunneqarsinnaassammata.

3. Pisortanut aningaasatigut allaffissornikkullu kingunerisassai
[bookmark: _Hlk108073518]Innuttaasut taasisinneqarnerannut aningaasartuutinik missingiiniarneq immini minnerusumik annerusumilluunniit nalorninartortaqartussaavoq. Ilaatigut najoqqutassiiviusumik innuttaasut taasisinneqarnissaat sioqqullugu qanoq annertutigisumik qaammarsaalluni oqallitsitsilluni ingerlatsisoqarnersoq aningaasartuutinut apeqqutaasussaavoq.

Naalakkersuisut § 37 malillugu apeqqummut nr. 43/2016-imut akissuteqarnerminni paasissutissiissutigaat kingullermik nunatsinni innuttaasunik taasisitsinermi (2008-mi namminersorneq pillugu inatsisip innuttaasunit taasissutigineqarnera) aningaasartuutaasut 2 mio. kr.-it missaanniissimasut. Taamanikkut taasisitseriaatsip ineriartorneranut, taasisitsinermi atortussat suliarineqarneranut naqiterneqarnerannullu, nassiussuinermut, ussassaarinermut siunnersortinillu atuinermut aningaasartuutaasut 500.000 kr.-it missigaat. 1.500.000 kr.-it missaat ingerlatanut qaammarsaanertut oqallitsitsinertullu pissusilinnut, ilaatigut partiit qineqqusaarnerannut tapiissutigineqarput.

Innuttaasut taasisinneqarnerata ingerlanneqarneranut allaffissornikkut nukissat atorneqartussat eqqarsaatigalugit Naalakkersuisut innuttaasut taasisinneqarnissaat sioqqullugu qanoq annertutigisumik paasisitsiniaanermik oqallitsitsinernillu ingerlataqarnissaat apeqqutaassaaq. Tamatumunnga atatillugu ukioq naallugu sulisunut marlunniit arfinilinnut naapertuuttumik allaffissornikkut nukissanik atuisoqarnissaa naatsorsuutigineqarpoq. Missingiinerli tamanna annertuumik nalorninartortaqarpoq.

Uranimik il. il., misissueqqaarnermut, ujaasinermut piiaanermullu inerteqquteqarneq pillugu Inatsisartut inatsisaata atuukkunnaarsinneqarneranik Inatsisartut inatsisissaannut siunnersuusiorneq ukioq naallugu sulisumut ataatsimut naapertuuttumit annertunerunngitsumik allaffissornikkut nukissanik atuiffiunissaa naatsorsuutigineqarpoq.

Kommunit taamatuttaaq taasisitsinerup ingerlanneqarneranut taasinerillu kisinneqarnerinut aningaasartuuteqassapput. Tamatumunnga atatillugu aningaasartuutit kommuninit aningaasartuutigineqarnissaat aallaavigineqarpoq, soorlu tamanna Inatsisartunut, kommunalbestyrelsinut il.il. qinersinernut atatillugu atuuttartoq.

Uranimik il. il., misissueqqaarnermut, ujaasinermut piiaanermullu inerteqquteqarneq pillugu Inatsisartut inatsisaata atuukkunnaarsinneqarnerata pisortanut aningaasatigut allaffissornikkullu kingunerisassai inatsisissatut siunnersuummut Naalakkersuisunit saqqummiunneqartumut nassuiaatini immikkut qulaajarneqarumaarput.

4. Inuussutissarsiortunut aningaasatigut allaffissornikkullu kingunerisassai
Siunnersuutip inuussutissarsiortunut allaffissornikkut kinguneqarnissaa naatsorsuutigineqanngilaq.

Uranimik il. il., misissueqqaarnermut, ujaasinermut piiaanermullu inerteqquteqarneq pillugu Inatsisartut inatsisaata atuukkunnarsinneqarnerata inuussutissarsiortunut aningaasatigut allaffissornikkullu kingunerisassai inatsisissatut siunnersuummut Naalakkersuisunit saqqummiunneqartumut nassuiaatini immikkut qulaajarneqarumaarput.

5. Avatangiisinut, pinngortitamut innuttaasullu peqqissusiannut kingunerisassai
Siunnersuutip avatangiisinut, pinngortitamut innuttaasullu peqqissusiannut kinguneqarnissaa naatsorsuutigineqanngilaq.

[bookmark: _Hlk108074796]Uranimik il. il., misissueqqaarnermut, ujaasinermut piiaanermullu inerteqquteqarneq pillugu Inatsisartut inatsisaata atuukkunnarsinneqarnerata avatangiisinut, pinngortitamut innuttaasullu peqqissusiannut kingunerisassai inatsisissatut siunnersuummut Naalakkersuisunit saqqummiunneqartumut nassuiaatini immikkut qulaajarneqarumaarput.

6. Innuttaasut kingunerisassai
Innuttaasut Inatsisartunut qinersisinnaatitaasut uranimik il. il., misissueqqaarnermut, ujaasinermut piiaanermullu inerteqquteqarneq pillugu Inatsisartut inatsisaata atuukkunnarsinneqarnissaa pillugu najoqqutassiiviusumik innuttaasut taasisinneqarneranni peqataanissaminnut periarfissinneqassapput.

Siunnersuutip allatigut innuttaasunut pingaarutilinnik kinguneqarnissaa naatsorsuutigineqanngilaq.

[bookmark: _Hlk108075028]Uranimik il. il., misissueqqaarnermut, ujaasinermut piiaanermullu inerteqquteqarneq pillugu Inatsisartut inatsisaat atuukkunnaarsinneqarnerata innuttaasunut kingunerisassai inatsisissatut siunnersuummut Naalakkersuisunit saqqummiunneqartumut nassuiaatini immikkut qulaajarneqarumaarput.

7. Kingunerisassai pingaarutillit allat
Innuttaasut taasisinneqarnerata malitsigissavaa uranimik qalluisinnaaneq pillugu apeqqut pillugu nunatsinni innuttaasut Inatsisartunut erseqqissumik isummernissaat.

Siunnersuutip pingaarutilinnik allanik kinguneqarnissaa naatsorsuutigineqanngilaq.

Uranimik il. il., misissueqqaarnermut, ujaasinermut piiaanermullu inerteqquteqarneq pillugu Inatsisartut inatsisaata atuukkunnaarsinneqarnerata malitsigisaanik kingunerisassat pingaarutillit allat inatsisissatut siunnersuummut Naalakkersuisunit saqqummiunneqartumut nassuiaatini immikkut qulaajarneqarumaarput.

8. Oqartussanik suliniaqatigiiffinnillu il.il. tusarniaaneq
Siunnersuut piffissami ulloq xxx 2022-mit ulloq xxx 2022-mut Naalakkersuisut nittartagaanni tusarniaassutinik allagarsiivimmi https://naalakkersuisut.gl/hoeringer?sc_lang=kl-gl tamanut saqqummiunneqarsimavoq.

Siunnersuut taamatuttaaq oqartussanut, suliniaqatigiiffinnut suliffeqarfinnullu ukununnga tusarniaatigineqarsimavoq:
Avannaata Kommunia, Kommune Qeqertalik, Qeqqata Kommunia, Kommuneqarfik Sermersooq, Kommune Kujalleq, Isumaginninnermut, Suliffeqarnermut Nunamullu Namminermut Naalakkersuisoqarfik, Aatsitassanut Ikummatissanullu Naalakkersuisoqarfik, Aningaasaqarnermut Naligiissitaanermullu Naalakkersuisoqarfik, Naalakkersuisut Siulittaasuata Naalakkersuisoqarfia, Transparency International Greenland, Sulisitsisut/Grønlands Erhverv, KNAPK, Atorfillit Kattuffiat aamma Sulinermik Inuussutissarsiuteqartut Kattuffiat (SIK).

Tusarniaaneq pillugu ilanngussaq 1 innersuussutigineqarpoq.


Siunnersuummi aalajangersakkanut ataasiakkaanut nassuiaatit

§ 1-imut

Ulloq 4. april 2023 najoqqutassiiviusumik innuttaasunik taasisitsisoqassasoq aalajangersakkami aalajangersarneqarpoq.

Innuttaasut najoqqutassiiviusumik taasisinneqarnissaat kingusinnerpaamik sapaatit akunnerinik pingasunik sioqqullugu uranimik il. il., misissueqqaarnermut, ujaasinermut piiaanermullu inerteqquteqarnerup atuukkunnaarsinneqarnissaa pillugu Inatsisartut inatsisissaannut siunnersuummik Naalakkersuisut saqqummiussaqassasut imm. 2-mi aalajangersakkami aalajangersarneqarpoq.

Aalajangersakkakkut Inatsisartut Suleriaasianni tunniussinissanut killissarititaasut atuuttut sanioqqunneqarnissaat siunertarineqanngilaq. Taamaalilluni upernaakkut ataatsimiinnerup aallartinnissaa sioqqullugu sapaatit akunnerinit tallimanit kingusinnerusukkut saqqummiussisoqassappat Inatsisartut Suleriaasianni §§ 40-41 naapertorlugit Inatsisartut Siulittaasoqarfiannit immikkut akuersissuteqarnissaq pisariaqartussaassaaq.

Inatsisissatut siunnersuut ilusissanut piumasaqaatit atuuttut naapertorlugit inatsimmut nassuiaatinik ilaqartinneqassaaq, taakkununnga ilaassallutik ilaatigut avatangiisinut, pinngortitamut innuttaasullu peqqissusiannut kiisalu pisortanut inuussutissarsiortunullu aningaasatigit allaffissornikkullu inatsisissatut siunnersuutip kingunerisassaatut naatsorsuutigineqartunut nassuiaatit. Taamatuttaaq inatsimmut nassuiaatini tusarniaanermut akissutaajunnartut Naalakkersuisunit oqartussanit, suliniaqatigiiffinnit, peqatigiiffinnit il.il. tiguneqarsimasut nassuiaatigineqassapput.

Najoqqutassiiviusumik innuttaasut taasisinneqarnerata paasisimasaqarluarluni pinissaata qularnaarneqarnissaanut peqataanissaq imm. 2-mi siunertarineqarpoq.

§ 2-mut

Najoqqutassiiviusumik innuttaasut taasisinneqarneranni taasissutissap qulequtaa aalajangersakkami aalajangersarneqarpoq.

§ 3-mut

[bookmark: _Hlk108120037]Najoqqutassiiviusumik innuttaasut taasisinneqarneranni kikkut peqataasinnaanersut aalajangersakkami aalajangersarneqarpoq. Taaseqataasinnaasussat tassaapput kikkulluunniit ullormi taasiviusussami Inatsisartunut qinersinermi qinerseqataasinnaatitaasut.

§ 4-mut

Taasisitsinerup piareersarneqarnera ingerlanneqarneralu, taasinerup inernerata naatsorsorneqarnera tamatumalu nalunaarutigineqarnera kiisalu taasineq il.il. pillugit naammagittaalliuuteqasrnerit Inatsisartunut qinersisarneq pillugu Inatsisartut inatsisaanni malittarisassat malillugit, taamaattorli allannguutinik Qinersinermut Ataatsimiititaliap pisariaqartutut isigisaanik allanngortillugit, pissaaq.

Inatsisartunut qinersisarneq pillugu Inatsisartut inatsisaat taamaalilluni Qinersinermut Ataatsimiititaliamit sanioqqunneqarsinnaavoq aalajangersakkani partiit, qinigassanngortittut sinniisussallu pineqarpata, najoqqutassiiviusumimmi innuttaasut taasisinneqarnera taamaallaat apeqqut " Uranimik il. il., misissueqqaarnermut, ujaasinermut piiaanermullu inerteqquteqarneq pillugu Inatsisartut inatsisaata nr. 20-p, 1. december 2021-meersup Namminersorlutik Oqartussanit atuukkunnaarsinneqarnissaa kissaatigaajuk?” isummerfigineqartussaammat.

Qinersinermut Ataatsimiititaliap allatigut piginnaatitaaneri Inatsisartunut qinersisarneq pillugu Inatsisartut inatsisaanni takuneqarsinnaapput.

[bookmark: _Hlk108119568]Najoqqutassiiviusumik innuttaasut taasisinneqarnerata najoqqutassiat taakku Inatsisartunut qinersinermut atuuttut naapertorlugit piareersarneqarlunilu ingerlanneqarnissaata malitsigaattaaq aningaasat aningaasanut inatsimmi kontumi pingaarnermi 20.05.34-imi Partiit qineqqusaarnissaannut tapiissutit Inatsisartut inatsisissaattut siunnersuutip matuma akuersissutigineqarneratigut qinnuteqaatigineqarlutillu tunniunneqarsinnaassammata Naalakkersuinikkut sulinermut aningaasatigut tapiissuteqartarneq pillugu Inatsisartut inatsisaanni §§ 6-7 naapertorlugit.

§ 5-imut

Najoqqutassiiviusumik innuttaasut taasisinneqarneranni atugassanik taasivissanik ilusilersuineq, amerlasuunngortitsineq siammarterinerlu Naalakkersuisut akisussaaffigigaat aalajangersakkami aalajangersarneqarpoq. Taasivissat qanoq ilusilersorneqarnissaannut piumasaqaatit aalajangersakkami aalajangersarneqarput. Taasisitsineq taasivissami Naalakkersuisut suliniuteqarnerisigut suliarineqarsimasumi allalluni taasinikkut ingerlanneqassaaq. Taasivissaq kalaallit qallunaatullu ”Innuttaasut najoqqutassiiviusumik taasisinneqarnerat”-nik kiisalu qulequttamik taasissutigineqartumik aamma ”Aap”-imik ”Naagga”-millu krydsiliivissanik naqitsivigineqarsimassaaq.

§ 6-imut

[bookmark: _Hlk107997898]Innuttaasut najoqqutassiiviusumik taasisinneqarnerata inerneranik Inatsisartut ataqqinninnissaat naatsorsuutigineqartariaqarpoq. Inatsisartunulli ilaasortap nammineq nalunngeqatiginnissusini kisiat tunngavigisussaavaa najoqqutassiiviusumillu innuttaasunik taasisitsinerup inernera apeqqutaatinnagu Uranimik il. il., misissueqqaarnermut, ujaasinermut piiaanermullu inerteqquteqarneq pillugu Inatsisartut inatsisaata atuukkunnaarsinneqarneranik Inatsisartut inatsisissaattut siunnersuut isumaqatigalugu isumaqatiginaguluunniit taasinissaminut inatsisiliornertigut pisussaaffeqassanani.

Najoqqutassiiviusumik innuttaasut taasisinneqarnerata inernera apeqqutaatinnagu Naalakkersuisut taamatuttaaq Uranimik il. il., misissueqqaarnermut, ujaasinermut piiaanermullu inerteqquteqarneq pillugu Inatsisartut inatsisaata atuukkunnaarsinneqarneranik Inatsisartut inatsisissaattut siunnersuummik saqqummiunneqartumik tunuartitsinissaminnut inatsisiliornertigut aporfissaqarnavianngillat. Inatsisissatut siunnersuut Naalakkersuisut tunuartissappassuk, taava Inatsisartunut ilaasortat Inatsisartut Suleriaasianni § 34, imm. 7 malillugu saqqummiuteqqissinnaavaat.

Naalakkersuisut taamatuttaaq – najoqqutassiiviusumik innuttaasut taasisinneqarnerata inernera apeqqutaatinnagu – Inatsisartut Naalakkersuisullu pillugit Inatsisartut inatsisaanni § 30, imm. 2 naapertorlugu inatsisiliornertigut aporfissaqassanngillat Uranimik il. il., misissueqqaarnermut, ujaasinermut piiaanermullu inerteqquteqarneq pillugu Inatsisartut inatsisaata atuukkunnaarsinneqarneranik Inatsisartut inatsisissaattut siunnersuutip Inatsisartunit akuerineqarsimasup atuutilersinneqarnissaata kinguartinneqarnissaanut.

§ 7-imut

Inatsisartut inatsisaata tamanut nalunaarutigineqarnermi aqaguani atuutilernissaa aalajangersakkami aalajangersarneqarpoq.

